
АНТРОПОНИМДЕР ҚҰРАМЫНДА КЕЗДЕСЕТІН ЕСІМШЕ ЖҰРНАҚТАРЫ 
 Есімше - әрі етістік, әрі есім сөздер тәрізді түрленетін етістіктің ерекше категориясы. Тілші-ғалымдар етістіктің бұл категориясының бастапқыда қимыл атауына тән формалар болғандығын, кейіннен етістіктің семантикасы мен шақты білдіру қасиетіне ие болып, өз алдына дербес категория болып қалыптасқандығын және сөйлемде қандай қызмет атқарса да есімшелер өздерінің негізгі сипатынан, яғни шақтық мәнді білдіру қабілетінен айрылмайтындығын айтады [1,c. 300]. Соған орай есімше формалары өткен шақ есімше, осы шақ есімше және келер шақ есімше болып үшке бөлінеді. Осы сипатына қарай есімшелер есімдер тобында емес, етістіктер тобында қаралады.  
Ал біз сөз еткелі отырған антропонимдер белгілі бір затты арнайы, даралай атау қызметіне орай зат есімдер тобында қаралады. 
Енді осы есімшенің антропонимдерді жасауда қандай ролі бар? 

Қазақ антропонимдері қатарынан Ерген, Төлеген, Тілеген, Аңсаған, Тұрар, Аңсар, Гүлжанар, Басар сияқты есімше тұлғалы кісі есімдерін көптеп кездестіруге болады.  Ал осы есімдерге құрамына қарай және мағыналық тұрғыдан талдау жасасақ,  Ерген, Төлеген, Тілеген, Аңсаған есімдері өткен шақ есімше болса, Тұрар, Аңсар, Гүлжанар, Басар есімдері келер шақ есімше екендігін аңғау қиын емес. 
Ал жалпы тіл білімінде кісі аттарының мағынасы туралы мәселе әлі де даулы болып келеді. Зерттеуші А.А.Реформатский «Жалқы есімдердің мағынасы болады, бірақ оларда ұғым болмайды» деген пікірді айтса (2. 536), ғалым Т.Жанұзақов еңбегінде «Қазақ тіліндегі кісі есімдерінің мағынасы бар. Олардың бірінің мағынасы айқын тұрса, бірінің мағынасы жасырын тұрады. Олардың мағыналары лингвистикалық зерттеулер жүргізіп, ғылыми тұрғыда талданғанда ғана ашылады» деген пікір кездеседі (3. 193). Жалқы есімдердің мағыналары туралы дәлелді пікірлер М.Оразовтың «Қазақ тілінің семантикасы» атты еңбегінде де кездеседі (4. 211). Демек, кісі есімдерінде мағына бар. Мысалы, тілімізде ұшырасатын есімше тұлғалы Дәметкен, Ұлтуған сияқты әйел есімдерінен «ұл дәме етіп едік», «ұл туған екен десек»  деген мағыналарды аңғару қиын емес. Кісі есімдеріне талдау жасау барысында есімше тұлғалы антропонимдердің әрқайсысының белгілі бір мағынасы бар, әр түрлі себептерге байланысты, ата-ананың көңіл-күйін бала туылған кездегі отбасы жағдайын аңғарта қойылғандығын аңғаруға болады.   

Антропонимдерді жасауда есімшенің -атын (-етін, -итын, -итін) жұрнақтары мен –мақ (-мек, -бақ, -бек, -пақ, -пек) жұрнақтарынан басқа барлығы да дерлік қатысады деуге болады, әсіресе есімшенің -ған (-ген, -қан, -кен) және -ар (-ер, -р) жұрнақтары дара антропонимдер құрамында да, күрделі антропонимдер құрамында да   белсенді роль атқарады. Енді осы есімше жұрнақтары арқылы жасалған антропонимдерге жеке-жеке тоқталып көрелік. 
Есімшенің -ған, -ген жұрнақтары арқылы жасалған антропонимдер. 

Есімшенің -ған, -ген жұрнақтары арқылы жасалған антропонимдерден бала дүниеге келгенге дейінгі отбасының жағдайын аңғаруға болатын сияқты. Мысалы, тілімізде есімшенің өткен шақ формасындағы Жұбатқан деген есім бар. Бұл есім көп қиындықтар болып, есеңгіреп жүргенде көңілімізді жұбатқан, көз жасымызды тыйған сәби деген мағынада қойылады.  Демек, осы есімді қойған отбасында бұл сәбиден бұрын біреу қайтқан немесе баласы болмай зарығып жүрген отбасы болуы мүмкін. 

Осы сияқты аталып өткен Ерген, Төлеген, Тілеген, Өтеген, Табылған, Сұраған, Аңсаған сияқты есімдерден де соңынан бала ерді, өлген баланың төлеуіне келді, сұрағанымызды, тілегенімізді берді, жоғалтқанымызды таптық, көптен аңсағанымыз еді деген мағыналар анық байқалады

Тілімізде есімшенің -ған, (-ген, -қан, -кен) жұрнақтары арқылы жасалған антропонимдер жиі ұшырасады. Мысалы: Еңсеген, Жеткен, Болған, Асқан, Иген, Бөлеген, Тосқан, Жебеген, Аяған, Есіркеген, Сағынған, Бораған, Сатылған, Тоқтаған, Өтеген, Төлеген т.б. 

Әйел есімдері: Жаңылған, Тойған, Ұлтуған, Жаңылған, Дәметкен т.б. 
Қазақ тілінде есімшенің -ған, (-ген, -қан, -кен) жұрнақтары арқылы жасалған есімдермен мағыналас -мыш, -мыс көне жұрнақтары арқылы жасалған антропонимдер де жарыса қолданылып келеді. 
Зерттеуші А.Ибатов -мыш, -мыс жұрнағы туралы: «Бұл жұрнақтар қазіргі кезде айтылмыш, сезілміш сияқты сөздердің құрамында болмаса, өте сирек қолданылады. Тіліміздегі осы жұрнақтың міндетін Өтеген, Төлеген деген есімдер құрамындағы -ген жұрнағы атқарып кеткен. Тіпті Тоқтамыстың өзі кейінгі кезде  Тоқтаған деген формамен ауыстырылып, бұрынғы дағдыдан алшақтаған» - деген пікірді айтады (5. 88). Дегенмен, қазақ тілінде -мыс, -мыш жұрнақтары арқылы жасалған антропонимдер сирек те болса ұшырасады. Олар: Тоқтамыс, Тілеміс, Өтеміс, Жайылмыс, Төлеміс, Жарылқамыс т.б.  Аталған кісі есімдерінің барлығының да -ған, -ген есімше жұрнақтары арқылы жасалған варианттары бар.   

Енді жоғарыда аталып өткен -ған, -ген жұрнақтары арқылы жасалған антропонимдерінің кейбіреулеріне талдау жасап көрелік: 
 Еңсеген есімі. Р.Сыздықова «Сөздер сөйлейді» еңбегінде: «Еңсеген сөзінің түбірі – еңсеу, қалау, аңсау, бір нәрсені қатты тілеу, құмарту. Қазақ тілінде аңсау түрінде кездесетін бұл сөз кейбір түркі тілдерінде еңсеу түрінде ұшырасады» - дейді (6. 69). Сол сияқты қазақ тілінің диалектологиялық сөздігінде де «еңсеу» сөзі аңсау, көксеу мағынасында қолданылады деген түсінік берілген (7. 184). Демек, тілімізде кездесетін Еңсеген және Аңсаған есімдері бір-бірімен мағыналас есімдер. Иген (Иіген) есімі. Бұл есім иі етістігіне есімшенің -ген жұрнағының қосылуы арқылы жасалған. Түбірдегі і дыбысының сусып түсіп қалуы нәтижесінде есім Иген болып қалыптасқан. Тіл білімінде мұндай құбылыс синкопа деп аталады. Бұл есім құдай көз жасымызды көрді, иіді, бала берді мағынасындағы есім. Есіркеген, Аяған, Мүсіркеген есімдері. Бұл есімдер - көптен баласы болмай жүрген отбасында дүниеге келген балаға құдай аяп, есіркеп, мүсіркеп берді мағынасында қойылатын мағыналас есімдер. Түбірлері – ая түбір етістігі және есірке, мүсірке туынды етістіктері, -ған, -ген – есімше жұрнақтары. Сатылған есімі. Есім сат  түбіріне -ыл ырықсыз етіс жұрнағы мен -ған есімшенің жұрнағы жалғану арқылы жасалған. Ертедегі баласы өле берген соң өз баласын өзі сатып алу ырымына байланысты қойылатын есім. Асқан есімі. Бұл есім екі түрлі жағдайда балаға қойылуы мүмкін. Біріншіден, есім балаға өз қатарының алды болсын, асқан керемет болсын деген тілекпен қойылады. Екіншіден, кейде әр түрлі жағдайларға байланысты бала уақытынан асып туылады. Қазақта осындай мерзімінен кеш туылған балаға да Асқан есімі беріледі.  Қазақтар аяғы ауыр әйелге түйенің етін жегізбеген. Егер әйел білмей түйенің етін жеп қойса, онда әйел баланы он екі ай көтереді. Ондай жағдайда қазақтар әйелге (уақытында тууы үшін) түйенің етін қайталап жегізеді екен.  Асқан есімінің түбірі ас етістігі, -қан өткен шақ есімше.  Ал есімше формасындағы Дәметкен, Жаңылған, Тойған  - әйел есімдері. Бұл есімдер, көбіне қызы көп отбасыларында ұшырасады. Қыздан жаңылып ұл тусын, қызға тойдық, ұл болар деп дәме етіп едік деген мағынадағы есімдер. Осы есімдердің ішіндегі Дәметкен есіміне талдау жасап көрелік. 
Қазақ тілінің қысқаша этимологиялық сөздігінде дәме сөзінің араб тілінде дамиғ – «сенді, талап етті, құмартты» деген мағынада жұмсалатындығы, ал қазақ тілінде бұл сөздің бар, жоқ, зор, қыл, ет сияқты сөздермен тіркесіп келіп, дәмесі бар, дәмесі жоқ, дәмесі зор, дәме қылды, дәме етті тіркестерінің ғана құрамында қолданылатындығы сөз болады (8. 65). Демек, тіліміздегі Дәметкен есімі айтып өткеніміздей «дәме ет» тіркесінен жасалған. Элизия құбылысына сәйкес қатар келген екі дауыстының алғашқысының түсіп (дәм[е] ет) қалуынан қалыптасқан есім. 

Есімшенің -ар, -ер, -р жұрнақтары арқылы жасалған антропонимдер. 

Болжалды келер шақ есімше -ар, -ер, -р жұрнақтарының да антропоним жасауда өзіндік орны бар. Бұл жұрнақтар арқылы жасалған кісі есімдері, көбіне бала болашақта қандай болады, кім болады немесе балам осындай болса екен деген ата-ананың арман, тілегін аңғартады. Антропоним жасауда есімшенің өткен шақ формасынан кейінгі белсенді роль атқарушы – осы болжалды келер шақ есімше. 
Қазақ тілінде –ар, -ер, -р жұрнақтары арқылы жасалған Аңсар, Өсер, Жайнар, Тоқтар, Оңғар, Табар, Жасар, Асар, Сақтар, Басар т.б. кісі есімдері кездеседі. Бұл есімдерден де бала болашағына деген көзқарас, тілек, ниет айқын көрінеді.  
Енді бірнеше есімдерге талдау жасап көрелік: 

Аңсар есімі. Қазақ тілінің қысқаша этимологиялық сөздігінде аңсар сөзіне былайша түсінік беріледі: «Қырғыз, өзбек, башқұрт тілдерінде аң сөзі – ой, сана, ақыл деген мағынада жұмсалады. Көне түркі жазу нұсқаларында да аң сөзі – ақыл мағынасын береді» (8.40). Бұл деректерге қарағанда аңсар сөзінің бастапқы түбірі – аң сөзі, -сар жұрнақ. Түркі тілдерінде кездесетін аңла/анла тәрізді сөздердің де алғашқы өрбіген түбірі аң болғанға ұқсайды. Сол сияқты тілімізде құмартты, қалады мағынасында жұмсалатын «аңсары ауды» деген тіркес бар. Демек, осы тіркес құрамындағы аңсар сөзінің түбірі де – аң сөзі болуы керек. Сонда тіліміздегі Аңсар есімі жас балаға аңсары ауды, көп ойлады, құмартты  мағынасындағы есім болып шығады. Тоқтар, Тұрар, Жасар, Өсер есімдері. Есімшенің –ар, -ер, -р жұрнақтары арқылы жасалған бұл антропонимдер - баласы көп шетіней берген отбасыларында осы балам өлмей тұрар, тоқтар, өсіп, өркендер мағынасында қойылатын есімдер.   
Есімшенің -с жұрнағы арқылы жасалған антропонимдер. 

Тілімізде болымсыз етістікке есімшенің -с жұрнағы жалғану арқылы да антропонимдер жасалады. Дегенмен, бұл жұрнақ арқылы жасалған кісі есімдері тілімізде көп емес. 
Қазақ тіліндегі –с жұрнағы арқылы жасалған антропонимдер: Таймас, Талмас, Өлмес, Мұңайтпас, Ескермес, Елемес, Аңдамас т.б. Осы есімдердің ішінде алдыңғы екі есімнің мағынасы түсінікті. Таймас есімі- өз жолынан, сөзінен таймайтын бір сөзді, орнықты адам болар деген тілекпен қойылса, Талмас – шаршамайтын, қажымайтын, дегеніне жететін азамат болар деген тілекпен қойылады. Есімнің түбірлері – тай, тал етістіктері, -ма – болымсыз етістіктің жұрнағы, ал –с есімшенің жұрнағы.  Өлмес есімі. Бұл есім баласы көп өле берген отбасыларында  кездесетін, қазірде көнеріп бара жатқан есім. Көбіне, оңтүстік аймақтарда кездеседі. Түбірі - өл етістігі, -ме болымсыз етістік, -с есімше. Мұңайтпас есімі. Түбірі – мұңай туынды етістігі, -т өзгелік етіс жұрнағы, -па болымсыз етістік, -с есімше.  Бұл есімнен туылған сәби үйімізге қуаныш ала келер, енді мұңаймаспыз деген ата-ана тілегін аңғаруға болады. Аңдамас есімі. Бұл есім жоғарыда талданып өткен Аңсар есімімен түбірлес есім. Сол сияқты осы аңда етістігі туралы Ш.Сарыбаев: «Аңдау. Бұл сөздің түбірі - аң, ал -да есімнен етістік тудырушы жұрнақ. Кейбір түркі тілдерінде бұл сөз «түсіну, аңдау, жады» мағынасында жұмсалады. Чуваш тілінде ан- ақыл, зейін, жады, ес; Қарақалпақ тілінде аң – 1. Сана, сияси аң – саяси сана; 2. Ақыл; 3. Пікір, ниет. Ал башқұртша аң – сана, ес. Башқұрттың булыу тіркесінің мағынасы сөз болып отырған аңдау (аңдап бас, аңдап сөйле, аңғар) деген сөздің мағынасымен ұқсас. Тіліміздегі аң-таң дегендегі аң компоненті де сөз болып отырған аң сөзімен байланысты болуы керек» - деген пікірді айтады (9.492). Сонда Аңдамас есімі аң (зейін) түбіріне -да етістік тудыратын жұрнақ (аңда, зейін қой) жалғанып, одан кейін -ма болымсыз етістік жұрнағы, одан соң -с есімшенің жұрнағы жалғану арқылы жасалған есім болып шығады. Мағынасы – осы баланы ешкім алмас, зейін қойып қарамас, демек, балаға көз тимесін деген тілекпен қойылатын есім.
Байқап отырсақ, қарастырылған антропонимдердің дені ер адам есімдері. Әйел есімдері өте сирек. Олардың өзі өзі қыздан жаңылдық, ұл керек мағынасында кездесіп отыр. Мұның себебін қазақта ер балаға шаңырақ иесі ретінде ерекше мән берілетіндігінен деп түсінеміз. Бұл да бір халықтың өзіндік ұлттық болмысы, психологиялық ерекшелігі болып табылады. 

Көріп отырғанымыздай, белгілі бір ырым мен сенімге байланысты қойылған антропонимдердің көбі етістіктен, оның ішінде етістіктің есімше түрі арқылы жасалған екен. Қорытындылай келе, тіліміздегі антропонимдердің көбейіп, молая түсуінде етістіктің есімше түрінің атқарар қызметі үлкен деп айта аламыз. 

